
        
            
                
            
        

    
	Ч. ЖИГМЭД 

	ЕРӨӨЛ, МАГТААЛУУД
 

	“МЗЭ”, “УЛСЫН ХЭВЛЭХ ҮЙЛДВЭР” Улаанбаатар хотноо 1950 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖАРГАЛАНТ АМЬДРАЛ

	Ардын баатар Сүхбаатар

	Амин санаа нэгдсэн

	Анд нөхдөө толгойлоод

	Ариун эх орноосоо

	Араатан дээрэмчин зэрлэгүүдийг

	Арилган тонилгож устгахаар

	Алдарт монголоо хөгжүүлж

	Ард түмнээ жаргуулахаар

	Агуу Зөвлөлт улсад

	Аялан зорьж хүрээд

	Эцэг багш Ленинээс

	Энэрэл тусламжийг эрэв.

	Эрэлхэг жанжин Сүхбаатар

	Эрдэнэт баатар Чойбалсан

	Ирку хотод байхдаа

	Эрдэмтэн нөхдийн сургаалыг

	Элдэв зүйлийн эрдмийг

	Эрдэнэт билгийн оюундаа

	Эрхэмлэн шамдаж сурав.

	Эх орноо хамгаалахад.

	Эрчтэй хүч нь нэмэгдэв.

	Зүйл бүрийн эрдмийг

	Зүрх болоод тархиндаа

	Олж авснаа санавал:

	Олон хоногоор суугаад

	Онцлон шамдах сайхан ч

	Ард түмний зовлон

	Аюултай байна, Монголд

	Амгалан цагаан сард

	Баяр наадам байдаг.

	Ард олны дунд

	Аялуун цэнгэл байдаг

	Ашид тэр өдрийг

	Атаат дайсан гамингууд

	Баярын улаан сар гээд

	Мах цусыг нь гоожуулах гэж

	Махчилж байна, Монголд

	Олон түмнээ хайрлахад

	Омог сүр нь дэгдсэн

	Этгээд дайсныг санахад

	Эр зориг нь бадарсан

	Эрдэмт хоёр баатар

	Эрслэн зорьсноо бүтээгээд

	Эргэж буцахаар бэлтгэв.

	Санаа сайтай Зөвлөлтийнхөн

	Самуун дайсныг сөнөөхөд нь

	Сайн баатруудаа туслав.

	Харгис дайсантай тэмцэхэд нь

	Халуун зүрхнээсээ дэмжив.

	Хайрт хоёр баатар

	Харгис дайсныг сөнөөгөөд

	Хуучин засгийг устгаад

	Хувьсгалт төрийг байгуулахаар

	Алтанбулаг, Хиагтад

	Алс холоос ирлээ.

	Атаат дайсныг сөнөөж

	Ардын жаргалыг зохиох

	Алтан үсэгт уриалгыг

	Ар Монголдоо тараав.

	Ардууд нь түүнийг сонсоод

	Алсын зорилгоо нэгтгэж

	Ардын цэрэгт элсэхээр

	Холын замыг туулах

	Хурдан морио шалгаад

	Хортон дайсныг сөнөөхөд

	Хурц зэвсгээ ирлээд

	Бартаат замыг давах,

	Бахтай хөлгөө шилээд

	Балмад дайсныг сөнөөх

	Багаж зэвсгээ бариад

	Баруун зүүн талаас нь

	Багширч ирлээ, бүгдээрээ

	Эрдэмт баатар жанжид

	Эрэлхэг нөхдөө жагсаагаад

	Эр зоригоо бадруулж

	Эх орноо өмгөөлье.

	Хулгайн аргат га-минг

	Ховх цохин арилгая.

	Хөөрхий олон ардуудаа

	Хөгжил цэнгэлтэй жаргуулъя гээд

	Хурдан хөлгөө унаад

	Хурц сэлмээ далайгаад

	Сайн баатруудаа дагуулаад

	Шууд эрслээд мордов.

	 

	* * *

	 

	Агт хөлөг морьд нь

	Амгай зуугаад тэмүүлж байна.

	Ардын баатар цэргүүд

	Санаа нэгдэн довтолж байна.

	Хөлөг олон морь нь

	Хазаар даран дугтарч байна.

	Хүчит олон цэргүүд нь

	Хөмхий зуугаад орж байна.

	Алдарт жанжин Сүхбаатар

	Ах дүү олон цэргүүдээ

	Аттакт удирдаад дайрч байна.

	Самуун дайсан гамингууд

	Сандран үймээд бужигнаж байна,

	Хөнөөлт муу дайсан

	Харсан зүг рүүгээ зугтаав.

	Атаат муу дайсан

	Амь зуун гүйлдэв.

	Ардын баатар цэргүүд

	Амьд үлдсэн тэднийг

	Нуур дотор орно уу, чи?

	Нугас болоод ниснэ үү, чи!

	Газрын гаваар орно уу, чи?

	Галуу болоод ниснэ үү, чи?

	Найман зүг, арван зовхисоос нь

	Нэгжин байж сөнөөв.

	Өшөөт дайсан га-минг

	Өөрийн эх нугаасаа

	Өрсөлдсөн ширүүн байлдаанаар

	Ингэж хөөж цэвэрлээд

	Энгийн олноо жаргуулахаар

	Эрхт засгаа бэхжүүлэхээр

	Урагшаа давшаад ороход нь

	Уршигт самуун дайсан

	Оргодол барон Унгерн

	Араагаа хүртэл зэвсэглээд

	Ард олныг дүүжлээд

	Арвин орныг минь эзлэхээр

	Айсуй яваа нь дайралдав.

	Арслан барсын хүч

	Алтан биед нь цогцолсон

	Ялж дийлэх эрдэм

	Яруу ухаанд нь бүрдсэн

	Агуу Зөвлөлтийн цэрэгтэй

	Санал зоригоо нэгтгэн

	Чадал хүчээ бөөгнөрүүлсэн

	Сүрлэг манай партизан нар

	Гал бөмбөг дэлбэрэхийн адил

	Ганга мөрөн долгилохын адил

	Шуурхай дайран ороод

	Самуун хөнөөлт дайсныг

	Сарниулж бүрмөсөн сөнөөгөөд

	Чадал бяраа үзүүлж

	Сайхан жаргалыг зохиолоо.

	Гал халуун тэмцэл

	Гарамгай хурц зоригоор

	Дарлагдаж байсан улсдаа

	Жаргалын нарыг мандуулав.

	Өштөн самуун дайсныг

	Өөрийн нутгаас цэвэрлээд

	Үй олон малчдаа

	Энх төвшин болгов.

	Баяр цэнгэлтэй хөдөлмөр

	Бадрах гэрэл шиг хөгжив.

	Ариун тэмцлээр байгуулагдсан

	Ардын нам батжаад

	Амар сайхан жаргалын

	Аав ээж нь болов.

	Агуу тэмцлээр тогтсон.

	Ардын засаг бэхжээд

	Ачит сайхан хөдөлмөрийн

	Алтан түлхүүр нь болов.

	Ардын хүслийг хангасан

	Үндсэн хууль батлагдаад

	Аварга хөгжилт замын

	Үүрдийн баталгаа нь болов.

	 

	* * *

	 

	Ард олон бид нар

	Ачит намаа хүрээлсээр

	Ажлын ихийг бүтээж

	Ариун соёлоо мандуулсаар

	Урьдын байснаа өөрчилж

	Улам дээш нь хөгжүүлсээр

	Улсын төв нийслэлээ

	Улаанбаатар гэж нэрлээд

	Элэг зүрхнээс дурлалтай

	Эрдэнэсийн орон болгожээ.

	Буруу үзэлт дайсныг

	Бут цохин ялж

	Бузгай ширүүн байгалийг

	Бужигнасан хөдөлмөрөөр давж

	Богдын хүрээг шинэчлээд

	Боловсон хот болголоо.

	Шунахай ховдог дайсныг

	Ширүүн тэмцлээр дарж.

	Шуургатай хатуу байгалийг

	Шижигнэсэн хөдөлмөрөөр туулж

	Сүм дуган голтой

	Шарын шашны хүрээг

	Шинэхэн хот болголоо.

	Чийрэг бидний хөдөлмөр

	Шимтэй сайхан нийлээд

	Шилээр зассан юм шиг

	Чимэг болсон будагтай

	Шилмэл тунгалаг барилгуудыг

	Шинэ тутмаар босголоо.

	Ариун толь голоор нь

	Авто машин зөрөлдсөн

	Асар сайхан гудамжнуудыг

	Арвин олноор нь засаад

	Зөвлөлт-Монголын нөхөрлөл

	Зүг бүрдээ тодров.

	 

	* * *

	 

	Мандах нарны гэрэл

	Манай дэлхийг гийгүүлэх мэт

	Малчин олон биднийг

	Манай нам жаргуулав.

	Эрхэм энэ ачлалаар

	Энгийн малчин бид нар

	Эрдэм билгээ нэмэгдүүлээд

	Эрдэнэт сүргээ төлжүүлээд

	Эх орноо хөгжүүлж

	Энх төрөө бэхжүүлж

	Нэг эцгийн хүүхэд шиг

	Найртай байна, бултаараа

	Шарын шашны балаг

	Савдагт бишрэхээ болиод

	Шинжлэх ухааны ачаар

	Чийрэг биедээ итгэж

	Шилийн модыг огтолж

	Шилдэг хашааг барьж байна.

	Энгэрийн чулууг нурааж

	Өвлийн хороог барьж байна.

	Хэцүү говийг усжуулж

	Худаг малтан гаргаж байна.

	Хөндийн өвсийг хадаж

	Хадлан ихээр бэлтгэж байна.

	Талын хөрсийг хагалж

	Тариа, будаа тарьж байна.

	Хөгшин, залуу бултаараа

	Хөдөлмөрийн хойноос чармайж байна.

	Эрэгтэй, эмэгтэй бүгдээрээ

	Эрдмийн хойноос тэмүүлж байна.

	Сургууль соёл өргөжөөд

	Сурлага боловсролыг эзэмшиж байна.

	Санал зоригоо нэгтгээд

	Шамдаж байна, бүгдээрээ

	Ингэж бултаар жаргалтай

	Эд хөрөнгөө эзэмшээд

	Эрч чадлаа гаргаж

	Эх орноо хөгжүүлэх нь

	Эрэлхэг намын жолоодлого

	Эрдэмт маршлын хүч байна.

	Хамаг олон бүгдээрээ

	Харгис дарлалыг устгаад

	Харанхуй замаас мултарч

	Сайн бүгдийг үзэж

	Саруул замд ороод

	Санал нэгтэй ажиллаж байгаа нь

	Санаа сайт Зөвлөлтийн минь ач

	Саадыг ялагч төрийн минь хүч байна.

	Эх орноо эзэмшсэн

	Ийм сайхан үед

	Эрдэнэт цогцсыг олдог нь

	Их СССР-ийн тус юм.

	Энэ төрийн минь ач юм.

	Ийнхүү сайхан амьдран

	Энх амгалан хөдөлмөрлөж байтал,

	Улсыг түйвээх дайсан

	Герман улсад гараад

	Шунахай муу Гитлер

	Шуламсын санааг санаалж

	Бардах хүч минь нэмэгдлээ.

	Бага улсуудыг эзэллээ.

	Баахан юмыг дээрэмдлээ.

	Базааж сайн бэлдлээ.

	Бачуу, давчуу хугацаанд

	Зөвлөлт улсыг эзэлж

	Хүсэл бодлоо хангаж

	Хүчирхэг нэрээ мандуулна гэж

	Хоёр чөмгөн ганданг

	Шүтээн болгон хэрэглээд

	Хохимой толгойн дүрсийг

	Сүлд болгон тахиад

	Ажил хөдөлмөрийн фронтод

	Аваргалж байсан Зөвлөлтийн

	Дархан бат хилийг

	Дайрч зэрлэгээр зөрчлөө.

	Сацралт Зөвлөлтийн хүмүүст

	Санаж бодох байтугай

	Зүүдэнд оршгүй зовлонг

	Зэвсгийн хүчээр эдлүүлэхээр

	Эхэлж ирэхийн цагт

	Манай Зөвлөлт улс

	Маркс-Лениний сургаалаар

	Магад сайн шинжээд

	Шунахай дайсныг ялагч

	Чадамгай мэргэн баатар

	Сталин багшаас эхлээд

	Шавь нь болсон жанжид нь

	Шударга ёсыг сахиж,

	Шунахай дайсан фашистыг

	Шууд даран сөнөөе,

	Эх сайхан нутгаа

	Этгээд эднээс хамгаалъя.

	Энхрий олон ардаа

	Үхэл зовлонгоос аваръя.

	Харгис дайсан гитлерчүүдийг

	Хамх цохин сөнөөе.

	Хайрт эх нутгаа

	Хатан зоригоор хамгаалъя.

	Хамаг олон ардаа

	Хар нүд шигээ өмгөөлье.

	Манай хэрэг үнэн

	Магад бид нар ялна гэж

	Балмад дайсныг сөнөөхөөр

	Баатар олноо уриалав.

	Атаат дайсныг дарах

	Армийн олныг хуралдуулав

	Агаар тэнгэрээр дүнгэнэдэг

	Онгоцны сайныг нэгтгэв.

	Алтан дэлхийд нижигнэдэг

	Моторт ангиа хөдөлгөв.

	Уул талыг бүрхсэн

	Морин ангиа явуулав.

	Хөл нийлүүлэн алхалдаг

	Явган цэргийг жагсаав.

	Армийн баатар дайчид

	Алалцах ширүүн байлдаанд

	Арслан барсын хүчтэй

	Асар догшин орлоо.

	Оросын баатар цэргүүдийн

	Орой дээр нь Сталин

	Ардын баатар нөхдийн

	Ар талд нь эцэг, эх нь,

	Эрэлхэг баатар байлдагчдын

	Өмнө талд нь өлгий нутаг нь

	Этгээд дайсантай байлдахад

	Энэ биеэ битгий хайрла!

	Арван баатар өнөө үхэвч

	Мянган баатар маргааш төрнө.

	Урагшаа, урагшаа хүү минь

	Уршигт гитлерийг сөнөө! гэж

	Өнөр эх орон нь

	Уриалан дуудаж байлаа.

	Армийн баатар дайчдын

	Агаа хүч бадраад

	Алтан эрдэнэсийн хүчийг

	Нисэгчид дээрээ тусгаж

	Арслан барсын хүчийг

	Моторчид дээрээ тусгаж

	Бүргэд зоригт шинжийг

	Биедээ тусгаж

	Хатан болд сумаа

	Халдаад ирсэн дайсны

	Хар голд нь шигтгэж

	Болд танкны гинжийг

	Балмад фашист дайсны

	Бурангуй тархинд нь нааж

	Галт мөндөр бөмбөгийг

	Гарамгай гэж ирсэн

	Барс танкт нь буулгаж

	Газар дэлхийг доргитол

	Агаар тэнгэрийг харанхуйлтал

	Өдөр шөнө ялгалгүй

	Өвөл зун амралгүй

	Аймшигт ширүүн байлдааныг

	Олон сар хийлээ.

	Ороод ирсэн Германы

	Омог сүр нь дарагдаад

	Кавказ уулын бэлээр

	Хааш яашаа зугтаав.

	Хар далайн эргээр

	Харах мөргүй тонилов.

	Хагас хугас нь сандраад

	Далайн усанд унав.

	Ижил мөрний эрэгт

	Ив цохиулан булшлагдав.

	Өшөөт самуун Германы

	Үлдсэн хэдэн яргачид нь

	Эхнэр хүүхний оймсоор

	Эрүү толгойгоо боогоод

	Хурдан моринд хөөгдсөн

	Хортон зэрлэг чоно шиг

	Хялан цалан зугтав.

	 

	* * *

	 

	Энэ ширүүн тулалдааны

	Ид явагдаж байхын үед

	Ёрын муу дайсан

	Зүүтэгнэж байхын цагт

	Монгол ард улсаа

	Манлайлж жолоодсон

	Мэргэн төгс оюунтай

	Маршал эцэг Чойбалсан

	Хайрт олон нөхөдтэйгөө

	Хамтарч бүгдээрээ ярилцаад

	Харанхуй бүрхэг цагт

	Гэрэлт наран тусах шиг,

	Харанхуйлж байх цагт

	Хайрлан дэмжиж аварсан

	Эхээс өнчин хүүхэд шиг,

	Ганцаардаж байх цагт

	Эцэг эхийн ач шиг

	Энэрэн дэмжиж тусалсан

	Ааваас өнчин хүүхэд шиг

	Аргагүй зовж байхад

	Ариун сэтгэлийн угаас

	Асран дэмжиж тусалсан

	Ачлалт ах, дүү нар минь

	Аюул зовлонд учирч

	Алалцах дайнд тулалдаж байна.

	Ач тусыг нь үүрд санан

	Амь биеэ хайргүй тусалж

	Анд нөхрийн ёсоор

	Аль болохоор дэмжье гэж

	Ард олноо уриалан дуудаж

	Ариун сэтгэлийн гүнээс

	Гангар хүйтэн өвлийн

	Гутал хувцаснаас эхлэн

	Зүйл бүрийн идээн ундаагаа

	Зүйтэй сайхан зэхэж

	Агт хөлөг морьдоо

	Адуун сүргээсээ шалгаруулан

	Хуягт танк онгоцыг бүтээх

	Хөрөнгө мөнгөний арвиныг бэлтгэж

	Хайрт нөхдөдөө туслахаар

	Халуун гараараа бэлтгэв.

	Бид олныгоо удирддаг

	Маршал Чойбалсан тэргүүтэй

	Малчны олон төлөөлөгчид

	Ардын гараар бүтээгдсэн

	Зөн бэлгэт бэлгийг

	Зөвлөлт Холбоот Улсын

	Түмэн олон нөхдөдөө

	Түргэн хүргэхээр мордов.

	Бэлэг хүргэсэн төлөөлөгчид минь

	Баатар олон дайчидтай

	Халуун гараа барилцаж

	Хүүрнэх үгээ ярилцав:

	Онц дотнын хайртай

	Олон мянган баатрууддаа

	Бат тангаргаа хэлж

	Болд танкаа шилжүүлэв.

	Халамжит үгээ хэлж

	Хөлөг морьдоо гардуулав.

	 

	* * *

	 

	Хүн ардын сайныг

	Ханилан байж таньдаг

	Хөлөг морины сайныг

	Унан байж мэддэг

	Эрхэм нөхөд та нарын

	Ингэж тусалсныг харахад

	Урьд ханилсан түүхээ

	Марталгүй замнаж

	Улам цааш нь бэхжүүлээд

	Улам илүү ажилласан нь

	Уураг тархинаас гарамгүй

	Оюун мэргэ сайнтай

	Онц халамжтай нөхөд байна гээд

	Оросын их хүнээс

	Очсон тэдэнд маань талархав.

	Орос Монгол хоёрын

	Үүрдийн найрамдал улмаар

	Бадран зузаарч бэхэжсэний

	Баттай нэгэн баталгаа нь болов.

	 

	* * *

	 

	Зүрхэн санал нэгдсэн

	Зүйтэй сайхан бодлоор

	Хүргээд өгсөн морьдыг

	Хүчит баатрууд унаад

	Үнэт хөрөнгөөр бүтсэн

	Өргөн болд танкийг

	Удамт баатрууд жолоодоод

	Халдаад ирсэн дайсныг

	Харцага шиг сөнөөдөг

	Хатан болд онгоцыг

	Хошой баатрууд жолоодоод

	Хүчит ширүүн байлдаанд

	Хөмхий зангидан орлоо.

	Гайхамшиг сүрт баатрууд

	Галзуу фашисттай байлдах нь:

	Газар дэлхий нийлтэл

	Ганга мөрөн долгилох шиг

	Ой мод унатал

	Ус мөрөн долгилох шиг

	 

	* * *

	 

	Атаат дайсан фашистууд

	Амь гарахыг сүвэгчлэн

	Эргэж гэдрэгээ зугтаасаар

	Үүр новш Берлиндээ

	Өлөн ноход шиг хоргодов.

	Хоргодсон тэр дайснаас

	Ардын их нэгдлийг

	Амархан ялна гэл үү, чи?

	Хувьсгалт нам засгийг минь,

	Хурдан устгана гэл үү, чи?

	Хатан баатар цэргүүдийг

	Хамх цохино гэл үү, чи?

	Хорт санааг өвөрлөн

	Дайн хийнэ үү, та нар? гэж

	Өндөр дуугаар асууж

	Өлмий дороо гишгэж

	Тас цохин сөнөөж

	Хамх ниргэн устгав.

	 

	* * *

	 

	Халдаад ирсэн гитлерчүүдийг

	Хиар цохин сөнөөсөн

	Халуун элгэн баатрууд минь

	Хайр, янагийг минь татав.

	Хамаг олон бид нар

	Халуун сайхнаар баярлаж

	Орон нутаг газартаа

	Олон бүгдээрээ жаргав.

	Этгээд дайсныг сөнөөгөөд

	Эрэлхэг баатруудаа шагнаж

	Самуун дайсныг сөнөөгөөд

	Баатар цолоо мандуулав.

	Шийдвэр зоригоор цэцэн

	Мэргэн баатруудаа алдаршуулав.

	Цацруулж ялалтаа мандуулсныг

	Тоочоод би барахгүй дээ.

	Энхрий дархан хилээ

	Эв журмаар хамгаалан

	Эх орон нутагтаа

	Энх төвшин жаргав.

	Төрөлхийн сайхан нутгаа

	Түмэн баатрууд нь хамгаалаад

	Тус бүрийн нутагтаа

	Тунгалаг сайхан жаргав.

	Зөвлөлт, Монголын найрамдлыг

	Зүйрлэж яриад барна уу даа?

	Журамт өвгөн би чинь

	Зүйрчилж заримаас нь яривал:

	Анамад далайн ус шиг

	Эрдэм билиг нь дэлгэрсэн

	Тунамал нарны гэрэл шиг

	Төр улс нь бэхжээд

	Маш сайхан жаргаж

	Мандан хөгжиж бадарсан

	Манай Монгол улсад

	Улаанбаатар алдартай

	Улсын төв нийслэл

	Урьд урьдын байдлаасаа

	Улам илүү хөгжөөд

	Билгийн их эрдэм нь

	Огторгуйдаа цацраад

	Сэргэлэн баатрын гавьяа нь

	Бие дээрээ тодроод

	Биндэряагийн гэрэл шиг

	Эгэл саруул замдаа

	Бид бүхнийг жолоодсон

	Билгүүн мэргэн Чойбалсан

	Хувьсгалт улсаа хөгжүүлэхийг

	Хувийн дотроо бодоод

	Ачит нөхөр Сүхбаатарын

	Анх зорьсон хэргийг

	Тархин дотроо шингээгээд

	Таньж мэддэг оюунаа

	Сацрал өөд нь мандуулаад

	Сайн замыг гэрэлтүүлж

	Манай улсын хөгжлийг

	Жолоодож байх нь сайхан байна.

	Малчин олон бидний

	Мандуулж бүтээсэн хөгжлийг

	Маяг янзаар хэлэхэд

	Их багын ялгалгүй

	Баг, сумаасаа эхлээд

	Хот төвийн газар

	Хороо, хорины захиргаа

	Элдэв зүйл нь адилхан

	Ардын хүүхэд бултаараа

	Соёл боловсролын эрдэмд

	Суралцах саналаа илэрхийлээд

	Огторгуйн олон од шиг

	Үүсгээд гарсан бүхнийг

	Тоочоод би барахгүй

	Багийн газартаа бүлгэмтэй

	Бас л сумын курстэй

	Бага сургуулиас эхлээд

	Хот төв газартаа

	Байгуулагдаж хөгжсөн сургуулиуд

	Соёл боловсролын эрдмийг

	Судалж гарахын цагт

	Бага залуу хүүхдүүд

	Дур саналаа нэгтгээд

	Дуртай сургуульдаа сурч байна.

	Ач үрээ сургая гэсэн

	Ардын санал хэчнээн бэ?

	Сургууль хичээлд зориулсан

	Суралцах танхим ч хэчнээн бэ?

	Суралцаад улам дээшээ

	Шинжлэх ухааныг эзэмшье.

	Улам дээшээ давшаад

	Улсын их сургуульдаа оръё гээд

	Нарнаас цогтой залуучууд

	Нийслэл рүүгээ тэмүүлэв.

	Урагш нь биднийг хөтөлсөн

	Уран маршал Чойбалсан

	Оюунтан мэргэдээ цуглуулаад

	Ундрах булгийн эх шиг

	Учиртай сайхан газрыг

	Энд гэж шинжлээд

	Улсын их сургуулийн

	Урт их барилгыг

	Улаанбаатартаа босгохоор

	Хурдан түргэн шийдвэрлээд

	Хөсөг уналгаас эхлээд

	Хүн ардыг цуглуулаад

	Хөдөлмөрийн сайныг хийхээр

	Хуваарилж гарав, тэднийг

	Мод хийдэг дархны

	Мундаг сайныг шилээд

	Мянга мянган зэргээр

	Мужаан хийлгэв, тэднээр

	Төмөр хийдэг дархны

	Тун сайныг цуглуулаад

	Түм түмэн зэргээр

	Төмрийн урныг хийлгэв.

	Шавар хийдэг хүний

	Чадамгай сайныг шилээд

	Сая сая эгнээгээр

	Туйпуу цохиулж бэлтгэв.

	Шил хийдэг урчуудын

	Шилдэг сайныг цуглуулаад

	Цонх хаалга бүхний

	Шилийг тохируулан зүсүүлэв.

	Будаг хуар хийгчдийн

	Бузгай сайныг шилээд

	Баримал сайхан угалзуудыг

	Будаг тааруулан бэлтгүүлэв.

	Эрэлхэг энэ нөхөд нь

	Урамтай түргэн хийцгээгээд

	Уг барилгаа босгох

	Суурийг нь тавих болов.

	Эрхэм хүмүүсийн чанарыг

	Энэ биедээ шингээсэн

	Эрэлхэг жанжин Чойбалсан

	Газрын шимээр тэжээгдсэн

	Ой модны үндэс шиг

	Энгийн олон ардаас тэжээгдсэн

	Идэр олон залуучууд

	Энэ ордонд хичээллэж

	Энэ дэлхийд гайхагдсан

	Эрхэм эрдэмтэн болохын

	Үнэтэй сургаалаа хэлээд

	Энгийн олон ажилчидтайгаа

	Мөр зэрэгцэн ажиллаж

	Суурийн ургаа чулууг

	Өөрийн гараар тавив.

	Ороод ирсэн барилгачид нь

	Улам бүгдээрээ шалавлаад

	Уран чадамгай авьяасаа

	Уралдааны замаар гаргаад

	Хаш чулуун ханыг нь

	Хавиргалж дээш нь босгов.

	Ус шавраа нийлүүлж 

	Улам дээш нь нэмээд

	Уран барилга болгов.

	Ган болдыг давтаж

	Гайхамшигтай сайхан янзлаад

	Хиртэй гараар баримгүй

	Тулгуур баганыг босгов.

	Зандан модыг харуулдаж

	Зай завсаргүй зүйгээд

	Мянган жилд хотойхгүй

	Нуруу болгон тавив.

	Дуб1 модыг хөрөөдөж

	Гялалзтал сайхан засаад

	Толь мэт саруулхан

	Шал болгон дэвсэв.

	Таван давхар барилгын

	Дамжаад гарах шатыг нь

	Тун шаламгай хийж

	Тохилог сайхан болгов.

	Танан эрдэнийн өнгөтэй

	Тасалгаа бүрийг засаж

	Танхим бүрийн байдал нь

	Тавтай сайхан тохиров.

	Эрдэмтэн мэргэдийн ажиллах

	Элдэв зүйлийн материалыг

	Энд тэндээс цуглуулж

	Эрэмбэ дараагаар нь тавив.

	Шил мөнгөн цонхнууд нь

	Нарны гэрэлд гялалзаад

	Шижир алтан дээврүүд нь

	Сарны гэрэлд туяарсан

	Түмний сэтгэлийг булаамаар

	Тохитой сайхан барилга бослоо.

	Маркс, Лениний сургаалаар

	Мандуулж гаргах уурхай

	Малчин монгол бидний

	Эрдэмтэн төрөх уурхай

	Улсын их сургууль

	Анх байгуулагдсаныг тэмдэглээд

	Эцэг маршал Чойбалсан

	Энэ барилгыг нээв.

	Олон залуучууд цугларч

	Шинжлэх ухааныг судлахаар

	Эрдэмтэн багш нар төвлөрч

	Эрдмийн зүйлийг багшлахаар

	Энэ дагшин ордонд

	Далайн ус долгилж

	Уулын цэцэг ганхах шиг

	Эрэмбэ дараагаараа орцгоов.

	Тэр олон залуучууд

	Орос монгол хэлийн

	Онцгой сайхан эрдмийг

	Судлан эзэмшиж эхэллээ

	Эрхэм сайхан чанартай

	Эрдэнэс төгөлдөр хүний

	Эрүүл мэндийг хамгаалдаг

	Эмч докторын мэргэжил

	Манай Монгол улсын

	Мандан хөгжихийн үндэс

	Мал сүргийн өвчнийг

	Анагаах чадалтай эрдэм

	Уул, хад, далай гэж

	Ус мөрөн дэлхийн

	Нууцалсан ховор зүйлийг

	Нягтлан олдог ухаантан

	Ариун баян сүргийн минь

	Ашиг шимийг ихэтгэдэг

	Асар чадалтан эрдэмтэн

	Шилдэг эрдмээр зэвсэглээд

	Шил шилээ залгаад

	Гарч л эхлэв, олноор

	Бас үүнтэй адилхан

	Фабрик заводын зүйл нь

	Баян монгол оронд минь

	Бадамлянхуа цэцэг шиг

	Хөгжин дэлгэрч байхыг

	Хэлээд би барахгүй.

	Хөгжиж байгаа түүнийг

	Барагцаалж энд хэлбэл

	Ард бидний хэрэглэдэг

	Аяга шаазангаас эхлээд

	Олон янзын хувцас

	Онц сайхан цэмбэ

	Элдэв зүйлийн юмыг

	Эрэлхэг ажилчны гараар

	Эрэгт машины хүчээр

	Энэ дэлхийг босгомоор

	Энгүй ихээр бүтээдэг

	Гарын үйлдвэр, комбинат

	Ган төмрийг улайсгаж

	Мөс шиг түргэн хайлаад

	Мөн л бидний хэрэглэдэг

	Хутга, хайчаас аваад

	Түмэн зүйлийн эдлэлийг

	Түргэн хийж гаргадаг

	Төмөр модны заводоос эхлэн

	Төрөл бүрийн үйлдвэрүүд

	Төрөлх оронд минь хөгжив.

	 

	Төгсөөгүй

	
САЙН МАЛЧНЫ 3 ДУГААР ЗӨВЛӨГӨӨНИЙ ХУРАЛД ЕРӨӨСӨН ЕРӨӨЛ

	Агаарын нарны гэрэл шиг

	Яруу алдар нь мандсан

	Анамад далайн ус шиг

	Эрдэм билиг нь долгилсон

	Алтан төрөө жолоодсон

	Ард түмнээ жаргуулсан

	Алдарт маршал Чойбалсан

	Ачит нам засгийн удирдагчид

	Агуу Зөвлөлтийн элчин

	Алдар цолтой малчид

	Ардын олон төлөөлөгчид

	Сайчуудын зөвлөгөөнд

	Шалгарч ирсэн та нарт

	Хувьсгалын халуун баярыг

	Хувийн зүгээс хүргэе ээ.

	 

	* * *

	 

	Таван эрдэнийн сүргээ

	Талдаа дүүртэл өсгөж

	Ариун сайхан хөдөлмөрөөрөө

	Ард түмнээсээ шалгарсан

	Алдарт шилдэг малчид

	Алтан нийслэлийг чиглэж

	Аймаг аймгаас гарцгаахад

	Уралдааны улаан туг

	Урд талд нь намираад

	Уудам саруул зам

	Угтаж сайхан цэлийгээд

	Уул, тал, говьд нь

	Улаан тоосыг мандуулж

	Улсын төв нийслэлдээ

	Урамтай, зоригтой ирцгээхэд

	Ачит нам, засаг минь

	Алдар нэртэй малчдаа

	Агуу баяраар угтаад

	Урьд нь зориуд бэлтгэсэн

	Орд цагаан гэрүүддээ

	Оруулж тохитой байрлуулаад

	Олон улсын байдал,

	Одоогийн хурлын зорилго зэрэг

	Онц сайхан зүйлсийг

	Олон малчдадаа таниулж байв.

	Төр улсын удирдагчид

	Түмэн ардын төлөөлөгчид

	Төв төвдөө уулзацгааж

	Түүхт баяр болцгоож,

	Учирлал өлзий цогцолсон

	Уудам манай Монголын

	Улаанбаатар хотын

	Улсын төв театрт,

	Сайчуудын зөвлөгөөн хийхээр

	Сайн малчин цуглараад

	Сандал суудал дүүрч

	Сайхан бүрдэн сууцгаалаа.

	Эрэлхэг намаа жолоодсон

	Эх орноо хөгжүүлсэн

	Алтан төрөө манлайлсан

	Ард олныхоо баярын наран болсон

	Ачит мэргэн багш Чойбалсан

	Төр засгийнхаа зүтгэлтнийг

	Түрүүлэн дагуулаад гарч ирэхэд

	Хурлын уудам танхимд

	Хуран цугласан олон

	Хайр хайрын дээдээр

	Халуун сэтгэлийн баяраар

	Хүндэт халуун ерөөлөөр

	Хүчит сүрлэг уриагаар

	Төр улсынхаа дууллаар

	Дуурьсалт хөгжмийн аялгуугаар

	Ашдын их баяраар

	Алга ташин угтацгаав.

	Өмөг эцэг манай маршал

	Өндөр төрийн олон сайдууд

	Өнгийн цэцэг шиг мяралзан суув.

	Шинэ Монголын минь шилдэг жолоодогч

	Төрөлхийн хайрт Чойбалсангийн минь

	Ариун сайхан харц нь

	Алдарт малчдадаа тусаад

	Бүх олон малчид

	Бүгдийн эцэг Чойбалсандаа

	Хар нүднийхээ харааг тусгаж

	Халуун хайр халамжаа илэрхийлэн

	Хамгаас их баяртай суув.

	 

	* * *

	 

	Хурлыг нээж илтгэлийг хийхэд

	Хувь хувьдаа хүлээн авч

	Хувьсгалт улсаа хөгжүүлэхийн төлөө

	Хурдан урагш давшихыг бодож

	Хурц шүүмжлэл, саналаа гаргаад

	Хувь хувийн туршлагыг солилцох

	Хойших ажлаа улмаар өрнүүлэх

	Бадрангуй сэтгэлээр илэрхийлэн байхад

	Ачит эцэг Чойбалсан минь

	Алтан сүрэг малаа өсгөх

	Аж ахуй, соёлоо цэцэглүүлэх

	Арга санаагаа нэгтгэн ажиллах

	Адбиш сайхан бүхнийг

	Алдарт эх орондоо шударгаар байгуулах

	Алсын их баясгалант үйлст

	Ард түмнээ уриалан дуудан

	Агуу мэргэн сургаалаа

	Малчин ард бид бүхэнд өгөхөд

	Хүндэт их гүн далай сургаалыг

	Хүсээд олохгүй эрдэнэ мэт санаж

	Хүн бүхэн баяртайгаар

	Хүлээн баясаж алга ташин угтав.

	Эдийн засгийн үндсэн суурь болсон

	Эрдэнэт олон мал сүргээ өсгөж,

	Эрдэм соёл, шинжлэх ухааныг дэлгэрүүлж

	Ирээдүйн сайхан хөгжлийг хүсэцгээж,

	Уудам сайхан эх орноо хөгжүүлэх,

	Улс төрөө үүрд мөнх бэхжүүлээд

	Урагш хурдлан давшицгаахын төлөө

	Уриа хашхиран баярлалдан хөгжилдөхөд

	Урьхан зөөлхөн хоолойтой

	Уянгат хөгжмийн аялгуутай

	Өргөн хар хөмсөгтэй

	Өндөр гоолиг нуруутай

	Бага Хурлын нарийн бичгийн дарга

	Баяр хүүгээс, бахтай цэцэн хэлээр

	Бага Хурлын Тэргүүлэгчдийн тогтоолыг

	Бахдан сонсгож уншихад

	Хүндэт олон төлөөлөгчдийг

	Хөдөлмөрийн гавьяа, алтан гадас,

	Медаль тэмдэг, хүндэт үнэмлэх

	Мяндсан торгоор шагнахад

	Нэрд гарсан хүмүүс

	Нэгэн эгнээ болон жагсахад

	Гарамгай ажиллагаа гаргацгаая гэж

	Гар барин шагналыг олгоход

	Төр улсынхаа хайрыг хүлээсэн

	Төлөөлөгчид олныг сайшаан шагнахад

	Удамт монголын уран сайхны

	Уянгат хөгжим хангинан цуурайтав.

	
МАЛЧИН НАМСРАЙ

	Чойбалсан аймгийн

	Баян-Уул сумын нэгдүгээр багийн

	Бадран хөгжүүлж ажилладаг

	Цэлгэр хурц эрдэмтэй

	Цэцэн мэргэн ухаантай

	Чин бат зоригтой

	Аюушийн Намсрайг магтъя!

	Өндөр оройтой малгайтай

	Өнгөтэй улаан залаатай

	Өргөн эмжээртэй дээлтэй

	Өөрийн биеэ чимэглээд,

	Хар хээр мориндоо

	Хазаар эмээл тохируулаад

	Хаваржаа өвөлжөө нутгаа

	Харж үзэхээр явлаа даа,

	Хангай, говь, талууд нь

	Хаана ямар байгаа вэ? дээ

	Хамгийн сайхан, малын бэлчээрийг

	Хангалттайгаар судалж байна.

	Өргөн тал говьдоо

	Өвс бэлчээр тэнцүүнийг

	Өвөлжөө хаваржаа нутгуудыг

	Өнөд суухыг бодож

	Ургаа өвсний тэнцүүн

	Ус хужир нь тохиромжтой

	Удаан суухад бололцоотой

	Уудам нутгаа судлав.

	Унаа хөсгийг бэлтгэж

	Уулын модыг тээлээ.

	Хангайн модыг авчирч

	Хашаа саравчийг бэлтгэлээ.

	Хаваржаа, өвөлжөө нутгаа

	Хангалттайгаар базаав.

	Олон сайхан баганатай

	Үе гарсан нуруутай

	Баттай сайхан оньтой

	Банзаар тавьсан тасвартай

	Сайн дархан тааруулсан

	Салхи орохгүй хашаа байна.

	Салган ялган тэжээх

	Салаа тасалгаа нь саруулхан,

	Аюулт шуурга нэвтрэхгүй

	Аятай сайхнаар тохируулсан,

	Үе гарсан тасалгаанд

	Үхрийн баасаа хураасан

	Үерийн ус ч нэвтлэхгүй.

	Үнэн сайнаар бэхэлсэн

	Хадсан өвсөө нуруулах

	Давхар давхар заагтай

	Тавтай сайхан бэлтгэсэн

	Тохилог баттай хашаа юм.

	Уужим дэлхийг шинжилж

	Усны судлыг олоод

	Ухаж худгаа гаргав.

	Унаж нурахыг хориглоод

	Урт сайхан модуудыг

	Хэмжээ тааруулж хашаад

	Уулзвар бүхнийг нийлүүлж

	Худгийн хашлага суулгаад

	Өндөр сайхан байшинг

	Амсар дээр нь барьж

	Өвөл цагтаа хөлдөхгүй.

	Дулаан сайхан бэлтгэсэн.

	Урт сайхан онгоцтой

	Утгуур ховоо бэлхэн

	Усны талаар хангалттай

	Ус сайтай худаг юм.

	Нарийн хур нь орж

	Нарны илч буурах

	Навчны өнгө хувирах

	Намрын цаг нь боллоо.

	Хамаг малын тэжээл

	Хадлан авахаар болов.

	Хадуур сандуу машиныг

	Хамт бүрнийг бэлтгэлээ.

	Ааг жигдхэнээ алагласан

	Адууны тэжээл өвснүүд 

	Ховор зүйл нь бүрдсэн

	Хонины тэжээл өвснүүд

	Үет дэрс нь алагласан

	Үхэр, тэмээний тэжээл

	Үнэтэй сайхан үртэй дээр

	Үргэлж бүрнийг авлаа даа!

	Хурдан хөлтэй морьдодоо

	Морин машин хөллөөд

	Хурц иртэй сандуунууд

	Үе үеэр унагаж байна.

	Хойно нь байдаг хамуурууд

	Бөөн бөөнөөр бухалдаж байна,

	Хувьсгалт улсын зохиосон

	Уралдаан тэмцээн болж байна.

	Ган иртэй сандуунууд

	Нарны өнгөнд гялалзаж байна.

	Гартаа барьсан ишүүд

	Ташаан дээр цайлцаж байна.

	Ургасан өвсийг унагаах нь

	Усны давалгаанд өөргүй байна.

	Улсын тэргүүнд удирдаад

	Улаан тугийг намируулж байна.

	Хадлангийн өвсөө тээгээд

	Хамт бүрнийг нуруулав

	Хамгаас эхлэн харагдах нь

	Хад уул шиг дүнхийж байна.

	Өвс бордоо бүрмөсөн

	Өвлийн нутагт хангалттай

	Хадлан бордоо бүрмөсөн

	Хаваржаа нутагт хангалттай

	Аюулт шуурга гараад

	Аймар ширүүн байвч

	Аюушийн Намсрай, хашаандаа

	Аятай тавтай хашчихаад

	Амар жимэр тэжээж байна.

	Өнгөрөх жилийн бүртгэлд

	Жаран толгой тоолуулсан

	Өнөө жилийн бүртгэлд

	Ерэн толгой болгосон

	Өнөр хөрөнгөө өсгөж

	Улсаас цолтой болсон

	Оюуныхаа туршлагыг

	Улам цааш нь нэвтрүүл дээ!

	
СҮРГИЙН ДЭРГЭД

	Ардаг морио унаад

	Адуун сүрэгтээ очиход

	Атар сэрмүүн бэлчээрт

	Адуу нь идшилж байв.

	Унага даагаа бүртгэж

	Унасан морио юүлээд

	Хүрэн морио эмээллэж

	Хүүгийн мордоод явтал

	Агтын тоос хадаж

	Айсуй, нэг хүн

	Адууныхаа захад иртэл

	Ажиж түүнийг харахад нь

	Хөглөөд орхисон хөгжим шиг

	Хөөрхөн аялгуут хоолойтой

	Ариун цэцгийн үр шиг

	Анхилуун бор царайтай,

	Чавга жимсний цөмс шиг

	Цэвэрхэн хүрэн уруултай.

	Тугалын хөөрхөн нүд шиг

	Торомгор хар нүдтэй

	Доржийн охин Дулмаа гэдэг

	Дурлалт хүүхэн нь байв.

	Дурлалт хоёр мэндлэлцээд

	Дөрөө нийлүүлэн бууцгаав.

	Мөрлөж зэрэгцэн сууж

	Малын бэлчээрээс эхлээд.

	Янагийн учралыг хүртэл

	Ярилцав, тэнд хоёулаа.

	Үеийн хонгор Дулмаадаа

	Үүрдийн хань минь болоорой гээд

	Алтангэрэл хүү

	Ахиулж цааш нь хэлэв.

	Хад чулууг өндөр гээд

	Хутгаар тайрч болно уу даа.

	Хамгаас илүү хайртай гээд

	Хамартаа шингээж болно уу даа!

	Ургаа хадыг өндөр гээд

	Олсоор тайрч болно уу даа,

	Улсаас илүү хайртай гээд

	Уруулдаа шингээж болно уу даа.

	Хадыг огтолж болохгүй ч гэсэн

	Хайлсыг огтолж болдог юм.

	Хамартаа шингээж болохгүй ч гэсэн

	Хайрдаа шингээж болдог юм.

	Уулыг огтолж болохгүй ч гэсэн

	Ургамлыг огтолж болдог юм.

	Уруулдаа шингээж болохгүй ч гэсэн

	Оюундаа шингээж болдог юм.

	Амраг хайртай Дулмаа нь

	Алиалж хөөрхөн мишээгээд

	Хоног жилийн хугацааг

	Холбож баахан дурдав.

	Алтангэрэл хүү

	Маргааш цэрэгт мордоно гээд

	Амраг хонгороо тэвэрч

	Мартахгүй үнэнчээ батлав

	Бүүвэйлэн өсгөсөн ээж минь

	Буйгсан сүү шиг санагдах

	Бургас мод нь жигдэрсэн

	Булаглан урсах мөрөн голоо

	Буурал аавын минь өгсөн

	Булган хөнжил шиг бодогдох

	Буурал агь нь ханхалсан

	Буудаг суудаг нутгаа,

	Эцэг дээдсийг нь бунхалсан

	Эрдэнийн сайхан уулсаа

	Үр хүүхдийг минь өлгийдсөн

	Өнөр баян нутгаа,

	Мал сүрэг маань идээшсэн

	Магнаг торгон бэлчээрээ

	Шинэ монголоо цэцэглүүлсэн

	Шилдэг бүтээлч нөхдөө

	Мянган хүнээс онцлогдсон

	Мартагдашгүй хайрт чамайгаа

	Эрэлхэг баатрын ёсоор

	Өдөр шөнөгүй хамгаална би,

	Хэлбийж огт мурийхгүй би

	Хэлсэн үгээ эзэмшинэ би,

	Хэн хүнд хууртахгүй би,

	Хэтийн зоригтоо хүрнэ би.

	Хөвгүүн болж төрсний

	Хүндэт үйл нь болсон

	Хувьсгалт цэргийн албандаа

	Хайрт минь яваарай

	Амраг минийхээ төлөө

	Ард түмэндээ зүтгээрэй!

	Ард түмнийхээ төлөө

	Амиа битгий хайрлаарай!

	Халуун хүйтэн зэвсгээ

	Хар нүд шигээ эзэмшээрэй!

	Харгис дайсан тулгарвал

	Харцага шонхор шиг дайраарай.

	Халдах дайсныг дараад

	Сайн ч баатар болоорой!

	Хариулсан малаа өсгөөд

	Сайн ч малчин болно би!

	Хэтийн зорилгод чинь итгэнэ би

	Хэлсэн үгийг чинь зөвшөөрнө би,

	Хоёр хөөрхөн үрийг

	Хоймортоо суулгаж жаргана хоёул" гээд

	Амраг хонгор Дулмаа нь

	Үнэн сэтгэлээсээ хэлээд

	Алтан гэрэл хүүг

	Янагийн хайраар үнсэв.

	
СААЛЬЧИН

	Алдарт манай Монголын

	Уудам цэлгэр нутагтаа

	Алаглан бэлчиж үрждэг

	Таван хошуу малаасаа

	Амт шим нь бүрдсэн

	Ариун тансаг идээгээ.

	Ашиглаж хурааж авдаг нь

	Ард бидний ажил юм.

	 

	* * *

	 

	Холбож саадаг хонинууд нь

	Хоргой магнаг шиг яралзаж байна.

	Хонгор хөөрхөн бүсгүйчүүд

	Хорь гучаараа жигдэрч байна.

	Сайхан цагаан гаруудаа

	Савантай усаар угаагаад

	Сааль сүүгээ сааж

	Саруул амьдралаа хангадаг.

	Ариун сайхан сүүгээ

	Агаруу хувингаар дүүргээд

	Авч ажиллан, найруулж

	Ааруул өрмөө дэлгэрүүлээд

	Айраг хөрөнгөө бялхаагаад

	Арвин тоотой бүлж

	Ангир шарыг нь ялгаж

	Амтат тосыг нь авч байна.

	 

	* * *

	 

	Үүднээс нь аваад тойронд нь

	Үхэр сүрэг нь дүүрч байна.

	Үелээд шаасан зэлээр нь

	Өхөөрдмөөр тугалууд нь дүүрэн байна.

	Үнээгээ саах хүүхнүүд

	Хуруу гараа цэвэрлэж

	Хувцас хунараа солиод

	Хурдан уралдаанаар саах гээд

	Хуран цуглараад очицгоолоо.

	Хувин саваа бялхуулан

	Хураах сүүгээ бэлтгээд

	Тасаг заводын газруудад нь

	Тавтай сайхан хүргэж байна.

	Төлөвлөгөө нормт сүүгээ

	Түргэн гавшгай биелүүлээд

	Хөлжин гарсан тугалуудаа

	Торниулан сайхан бойжуулж байна.

	Араг дүүрэн ааруултай

	Агаруу дүүрэн тарагтай

	Тайлүү дүүрэн архитай

	Тансаг идээн бүрэн байна.

	Амттай сайхан идээний

	Авсан тэр нь хангалттай байна.

	Хурын ус шиг мэлтгэнэсэн

	Саалиа саавч завдалтай

	Хурдан морио унаад

	Малдаа явавч завтай юм.

	Хуруувч зүүгээ бариад

	Үйлээ мэтгэвч завтай,

	Хувьсгалт улсаа хөгжүүлэхээр

	Хичээл хийхийн завдалтай.

	Шалгарч гарсан саалчид

	Сайн хийвэл нэг л байна.

	Санаагаараа зориглосон

	Ажил бүхнээ биелүүлдэг.

	 

	* * *

	 

	Онц муу саальчин гэж

	Ондоо ч бас байдаг байна.

	Онцгой түүний явдлыг

	Одоо бас яривал:

	Үдшийн шөнөд унтаад

	Үд хүртэл босдоггүй.

	Үргэлж олон айлууд

	Үнээ хонио саатал

	Өглөө босоход нэг цаг

	Өмсөж зүүтэл хоёр цаг

	Үүдээ хүртэл гурван цаг

	Өрхөө сөхтөл дөрвөн цаг

	Гэрийн үүдэнд гараад

	Гэдийсхийгээд зогсож байна.

	Гэзэг үс нь сагсайж байна.

	Одоо өрхөө сөхчхөөд,

	Орж ирээд хийдэг нь

	Гуулин гансаа аваад

	Голомт өөдөө гударч байна.

	Гурав дөрөв тогшоод

	Тамхи татаад сууж байна.

	Хуруу гарын хирээ

	Хугас хагас арилгаад

	Хурдхан үнээгээ саая гээд 

	Хувин бариад гарч байна.

	Хамхархай хөнөгөө бариад

	Харагч үнээгээ сааж байна.

	Хажуу дээр нь гишгэхээр

	Хавдар гээд харааж байна.

	Дээл дээр нь гишгэх дээр

	Дэлүү гээд харааж байна.

	Дэлсэж зодож уячхаад

	Дээсээр тушаад сааж байна.

	Борви дээр нь гишгэх дээр

	Боом гээд харааж байна.

	Босоод, тугалыг нь тавих дээр

	Буцаад үнээ нь зугтаалаа.

	Айл бүрийн мал

	Атар бэлчээрт гарчихсан

	Аргагүй тэр үед

	Аашилж зугтах нь мөн дөө.

	Тугалтай үнээ явчихлаа гээд,

	Хараал тавиад гүйлээ.

	Чармайж гүйцэж очоод

	Тугалаа барьж аваад

	Чамайг гайгүй мэдье гээд

	Цангааж хаттал уяж байна.

	Баруун айлдаа орж байна.

	Бага үдийг хүрлээ.

	Хойд айлаар орж байна

	Хов хоншуур зөөж байна.

	Зүүн айлаар орж байна

	Зүү утас гуйж байна.

	Өмнө айлаар ортол

	Өдөр ингээд дуусна.

	Хурааж авсан сүүндээ

	Хурын усыг гоожуулж

	Өт батганд идүүлж

	Өрөм тосоо ялзрааж байна.

	 

	* * *

	 

	Энхрий эхээсээ төрсөн

	Эмэгтэй бүгдээрээ адилхан юм.

	Энэ зарим нь дутагдалтай гэж

	Ялгаж хэлсэн нь би юм.

	Салан муухай явдлыг

	Цээрлэж байхыг хүсье дээ!

	Сайн сайхан болохыг

	Сануулга болгон ярьсан юм.

	
БОГД УУЛЫН МАГТААЛ

	Уудам манай Монголын

	Уужим цэлгэр нутгийн

	Ургамал бүхэн дэлгэрсэн

	Уул хадны дотроос

	Онцгой шинж нь бүрдсэн

	Улс гүрэндээ алдартай

	Уул хад сүндэрлэсэн

	Богд уулаа шүлэглэе.

	Одоо цагийн үед

	Эрдэнийн шинжит Богд уул

	Эргэх нарны гэрэл

	Түргэн тусдаг Богд уул,

	Ээлжийн цагийн, эрэмбэд

	Униар татсан Богд уул

	Энх холын газраас

	Дүнхийж харагдах Богд уул,

	Гангар хүйтэн цагт

	Үүл манан болсон

	Газрын хөрсийг тайлахад

	Хурын үүл жигдэлсэн

	Газар дэлхийн ургамал

	Бүрэн төгс ярайсан

	Түмэн зүйлийн бодис

	Дэлгэрч гарсан Богд уул,

	Түүнээс эх үндэслэж

	Эрдэнийн шинжтэй Богд уул,

	Жигдрэн ургасан модонд нь

	Зэрлэг гөрөөс давхисан

	Зэрэглэн харагдах хаданд нь

	Жигүүртэн шувуу донгодсон

	Булаг ус нь оргилсон

	Ган гачгийг тайлсан,

	Булга халиу тоглоод

	Уулын чимэг болсон

	Бут мод нь сэхийгээд

	Намиа тааран ганхсан,

	Буга согоо тоглоод

	Хайрхан уулдаа, чимэг ээ!

	Амт шим нь бүрдсэн

	Алим жимс элбэгтэй

	Алтан дэлхийн чимэг

	Алив өнгийн цэцэгтэй

	Нарс, зандан модон

	Навч тааран харанхуйлсан

	Начин шонхор шувууд

	Эгшиг тааран донгодсон

	Элдэв өнгийн моднууд

	Эргэн тойрон чимэглэсэн

	Эрвэлзэн нисэх шувуунууд

	Эгшиг тааран донгодсон

	Агаа хүчтэй араатан

	Алаг цоохор ирвэс

	Ааш ихтэй баавгай

	Адтай дайрдаг гахай,

	Усанд байхаас загас

	Урж идэхээс чоно

	Урт биетэй могой

	Улаан зүстэй үнэг.

	Буурал зүстэйгээс

	Бутанд хэвтэх туулай,

	Магнай халзан мангис

	Маш цагаан чандага

	Зүйл бүрийн амьтан

	Зуу мянгаар байдгийг

	Жигмэд тоочоод барахгүй

	Жишээ төлөв нь ийм ээ.

	Зүг бүхэнд хандсан

	Зүйтэй сайхан хөндийтэй

	Зүтгэл гавьяа нь илэрсэн

	Шударга олон ардтай

	Зүсэм үржил нь дэлгэрсэн

	Түг түмэн сүрэгтэй

	Харсан хөндий болгонд нь

	Харуул цагдаа суулгасан,

	Цагдаж суусан харуулдаа

	Цалин хөлсийг олгосон,

	Тунгалаг сайхан Туулын гол

	Арыг дайран урссан,

	Тулгуур төрийн төв хот

	Дэнж дээр нь байгуулсан

	Оюу, шүр, тана, сувд,

	Эрдэнийн шинжийг цуглуулсан

	Омог сүр нь дэгжсэн

	Баатар шинжийг цуглуулсан

	Алтан нүүрс уурхай

	Гарцын шинжийг цуглуулсан

	Агаа хүчин төгөлдөр

	Бөхийн шинжийг цуглуулсан

	Нарны гэрэлд гялбалзах

	Шинэ шинэхэн барилгатай

	Нам, засгаа хөгжүүлэх

	Оюутан сэхээтэн мэргэдтэй

	Наадам баяраа хийдэг 

	Уудам талбар дэнжтэй,

	Навч цэцэг шиг жагсдаг

	Түмэн олон ардтай 

	Жагссан түмэн ардын

	Жавхлан болсон удирдагчидтай,

	Жаргалант амьдралын замыг

	Зааж өгсөн намтай,

	Энэ сайхан Монголын

	Эрх дархан уулыг

	Эрдэм төгс баатрууд нь

	Эргэн тойрон нутагладаг,

	Зайсан толгойн аманд нь

	Сүхбаатар хоттой,

	Залгаа сайхан аманд нь

	Маршал жанжны зуслантай

	Өргөн голыг гатлахад

	Өнгө бүрийн гүүртэй

	Өвөл зундаа нутагладаг

	Өлзийт сайхан орондоо,

	Агаарын хөлөг онгоцны

	Арвин их буудалтай

	Ард түмнийг тусалсан

	Рашаан ус горхитой

	Дархан Богд уулын

	Даамай их алдар нь

	Даяар өргөн Монголын

	Нутаг бүхэнд түгж

	Эх орон нутгийн

	Эрдэнэ чимэг болж байна.

	Энэ Монголын ард бидний

	Энхрий хайрыг булааж байна.

	
ХЭРЛЭН ГОЛЫН УНАГА

	Хэнтий аймгийн унага

	Хээр халтар морь минь

	Хэрлэн голын усандаа

	Шумбаж өссөн адуу минь

	Дааганаасаа давхиж

	Дандаа түрүүлэн цоллуулж

	Даяар олондоо алдартай

	Даамай хурдан морь минь

	Баяр наадмын чимэг 

	Байгаа олны гайхамшиг

	Баялаг сүргийн унаганыхаа

	Байдал төлөвийг хэлье дээ!

	Сарын шүхрийн адилхан

	Бөхийж ургасан дэлтэй

	Сандийн алтан загас шиг

	Мэлмэлзсэн нүдтэй

	Самьяа бадамлянхуа шиг

	Цорволзсон чихтэй

	Саруул эрдэнийн хумхи мэт

	Тунгалаг магнайтай

	Сайхан молцгийн адилхан

	Туг сайхан сүүлтэй

	Сансрын хүрд адилхан

	Хурдан дөрвөн туурайтай.

	Зандан модны навч шиг

	Өнөр олон ижилтэй

	Сайвар жороо хатиртай

	Сайн морио ярихад

	Уралдаанд тавьдаг хурдан морь

	Усан тэлмэн жороо морь

	Удаан даамай хатиртай морь

	Уургын сэргэлэн цовоо морь

	Уналга эдэлгээ даадаг морь

	Удам сайтай эрхэм морь

	Ус нутгийн шинжээр

	Уудам монголд төрдөг байна.

	Эмээл тохоод уячихад

	Нүдний чимэг морь

	Эдэлж унаад явахад

	Эзэн биеийн чимэг морь

	Элбэг сүргийн унага

	Эрдэнийн хөлөг морь минь.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

